
Her bir döwletiň durmuş-ykdysady ösüşiniň ekologiýa meseleleriniň döwrebap çözgütler
bilen utgaşdyrylmagy zerur şertleriň biridir. Türkmenistanda Ylmy ösdürmegiň
maksatnamasynda hem ekologiýa we tebigatdan, şol sanda biologik dürlülikden rejeli
peýdalanmak esasy orunlaryň birini eýeleýär. Şoňa görä-de, ýurdumyzda ekologiýa
howpsuzlygyny üpjün etmek maksady bilen, tebigatdan peýdalanmagyň we biologik dürlüligi
goramagyň ylmy taýdan esaslandyrylmagy döwlet syýasatynyň ileri tutulýan esasy
ugurlarynyň birine öwrüldi. Dünýäniň we ýurdumyzyň biologiýa baýlyklaryndan rejeli
peýdalanmagyň we olary gorap saklamak arkaly indiki nesillerimize miras galdyrmagyň
ylmy esaslarynyň talyplara – geljekki hünärmenlere öwredilmegi zerurdyr.

Biologik dürlüligi, aýratyn-da, seýrek duşýan, gymmatly görnüşleri we tebigy
populýasiýalary gorap saklamak hem-de köpeltmek umumadamzat ähmiýetli wajyp
meseleleriň biri hasaplanylýar. Ýurdumyzyň ösümlik we haýwanat dünýäsiniň ajaýyp
genetiki gaznasyny gorap saklamak, köpeltmek, indiki nesillere ýetirmek häzirki döwrüň iň
wajyp meseleleriniň biridir. Şu nukdaýnazardan Türkmenistanyň Gyzyl kitaby örän möhüm
ähmiýete eýedir, biodürlüligiň hazynalar çeşmesidir.

Türkmen halky asyrlarboýy ylham çeşmesi hasaplanýan gözel tebigatymyzy gorapdyr we
tebigat täsinliklerini özüniň milli mirasyna, medeniýetine, däp-dessurlaryna ornaşdyrypdyr,
el işlerinde, aýdym-sazlarynda ajaýyp tebigatymyzy suratlandyryp görkezmegi başarypdyr,
dünýä belli türkmen halylarynyň reňkini dürli ösümliklerden alyp bezäpdir, ýüzlerçe
dermanlyk ösümlikleri halk lukmançylygynda ulanypdyr. Şonuň üçin türkmenlerde tebigata
bolan aýratyn sarpa, hormat asyrlarboýy saklanyp galyp, nesillerimiziň aňyna ornaşypdyr.

Türkmenistanyň tebigy şertleriniň köpdürli bolmagy haýwanat we ösümlik dünýäsiniň
düzümine we ýaýraýşyna uly täsir edýär. Türkmenistan-da haýwanat we ösümlik dünýäsini
öwrenmek meselesi gözbaşyny XVIII asyryň ahyrlaryndan alyp gaýdýar. Bu döwürde
ýurdumyzyň dürli künjeklerine syýahat eden daşary ýurtly syýahatçylar bu gözel ülkäniň
täsin ösümlik we haýwanat dünýäsini ýazyp beýan edýärler.

Adamzat jemgyýetiniň umumy öýi bolan çylşyrymly gurluşly Ýer ýüzüniň her bir künjegi
hemişe üns berilmegini we aladany talap edýär. Tebigata aýawly we hakyky eýeçilik gözi
bilen garamak biziň mukaddes borjumyzdyr. Ýurdumyzyň ajaýyp tebigatyny goramak we
has-da baýlaşdyrmak boýunça döwlet derejesinde uly işler geçirilýär. Tebigat baradaky
alada ähli halkyň aladasydyr we Türkmenistanyň her bir ýaşaýjysy tebigy baýlyklarymyzy
gözüniň göreji deýin gorap saklamalydyr.

